
AXBOROT MADANIYATI 
FANIDA SUN’IY INTELLEKT 
SAVODXONLIGINI 
RIVOJLANTIRISHNING 
PEDAGOGIK-METODIK 
ASOSLARI
Ermatov Sherzodbek Latipjonovich
Andijon davlat pedagogika instituti
Matematika va informatika kafedrasi katta o‘qituvchisi

Mirzayev Akramjon O‘ktamjonovich
Andijon davlat pedagogika instituti
Matematika va informatika kafedrasi dotsenti

Annotatsiya: Media savodxonlik va axborot madaniyati fanida sun’iy intellekt savodxonligini rivojlantirishning peda-
gogik-metodik asoslari yoritilgan, uning didaktik shartlari ilmiy jihatdan asoslangan hamda Bloom taksonomiyasi asosida 
bosqichma-bosqich shakllantirish metodikasi taklif etilgan. Tadqiqot jarayonida nazariy-konseptual tahlil, qiyosiy-peda-
gogik tahlil, didaktik modellashtirish va ekspert baholash metodlaridan kompleks foydalanilgan. Tadqiqot natijalari media 
savodxonlik fanida sun’iy intellekt savodxonligini rivojlantirishning beshta yetakchi didaktik sharti – integratsiyalashgan 
mazmun, interfaol metodlar, reflektiv tahlil, axloqiy muhokama va amaliy media faoliyatni ilmiy jihatdan asoslash imkonini 
bergan.

Kalit so‘zlar: media savodxonlik, axborot madaniyati, sun’iy intellekt savodxonligi, bo‘lajak o‘qituvchilar, kompetensiyaviy 
yondashuv, Bloom taksonomiyasi, reflektiv tahlil, didaktik shartlar, axloqiy mas’uliyat, raqamli ta’lim.
Abstract: Pedagogical and methodological foundations for developing artificial intelligence literacy within the discipline 
of media literacy and information culture are examined, while the didactic conditions are scientifically substantiated and 
a methodology for their step-by-step formation based on Bloom’s taxonomy is proposed. The study comprehensively 
employs theoretical-conceptual analysis, comparative-pedagogical analysis, didactic modeling, and expert assessment 
methods. The findings scientifically substantiate five leading didactic conditions for developing artificial intelligence lit-
eracy within media literacy education: integrated content, interactive methods, reflective analysis, ethical discussion, and 
practical media activities.

Key words: media literacy, information culture, artificial intelligence literacy, future teachers, competency-based approach, 
Bloom’s taxonomy, reflective analysis, didactic conditions, ethical responsibility, digital education.
Аннотация: Рассмотрены педагогические и методические основы развития грамотности в области искусствен-
ного интеллекта в дисциплине медиаграмотности и информационной культуры, научно обоснованы дидакти-
ческие условия, а также предложена методика их поэтапного формирования на основе таксономии Блума. В 
исследовании комплексно использованы методы теоретико-концептуального анализа, сравнительно-педагогиче-
ского анализа, дидактического моделирования и экспертной оценки. Результаты исследования позволили научно 
обосновать пять ведущих дидактических условий развития грамотности в области искусственного интеллекта 
в дисциплине медиаграмотности: интегрированное содержание, интерактивные методы, рефлексивный анализ, 
этическое обсуждение и практическую медиадеятельность.

Ключевые слова: медиаграмотность, информационная культура, грамотность в области искусственного интел-
лекта, будущие учителя, компетентностный подход, таксономия Блума, рефлексивный анализ, дидактические 
условия, этическая ответственность, цифровое образование.

KIRISH
Zamonaviy raqamli jamiyat sharoitida media savodxonlik va axborot madaniyati fani pedagogika yo‘na

lishi talabalarining kasbiy tayyorgarligida yetakchi fanlardan biriga aylanmoqda. Mazkur fan doirasida shakl
lantiriladigan kompetensiyalar bugungi kunda sun’iy intellekt savodxonligi bilan uzviy bog‘liq holda rivojlanib 
bormoqda. Chunki zamonaviy media makoni algoritmlar, dasturlar, sun’iy intellektga asoslangan tavsiya tizim-
lari va avtomatlashtirilgan axborot tarqatish mexanizmlari orqali faoliyat yuritmoqda.

Generativ sun’iy intellekt vositalarining keng tarqalishi, deepfake texnologiyalarining rivojlanishi hamda 
algoritmik tavsiya tizimlarining ijtimoiy tarmoqlardagi ustuvor o‘rni media makonini tubdan o‘zgartirib yubordi. 
Mazkur sharoitda bo‘lajak o‘qituvchilarning media bilan ishlash jarayonida tanqidiy fikrlash va axloqiy mas’uliyat 
bilan bir qatorda sun’iy intellekt vositalarini ongli ravishda baholash va qo‘llash kompetensiyalarini shakllantirish 
strategik pedagogik vazifa sifatida belgilanadi. O‘zbekiston Respublikasi Prezidentining 2024-yil 14-oktabrdagi 
“Sunʼiy intellekt texnologiyalarini 2030-yilga qadar rivojlantirish strategiyasini tasdiqlash toʻgʻrisida”gi PQ–358-
son1 qarori hamda Oʻzbekiston Respublikasining 2024-yil 1-fevraldagi “Pedagogning maqomi toʻgʻrisida”gi 
O‘RQ–906-son2 Qonun ushbu jarayonning normativ-huquqiy bazasini ta’minlaydi.

Mazkur maqolaning maqsadi – media savodxonlik va axborot madaniyati fanida sun’iy intellekt savod
xonligini rivojlantirishning pedagogik-metodik asoslarini ilmiy jihatdan ochib berish, didaktik shartlarini asoslash 
va Bloom taksonomiyasi asosida uni bosqichma-bosqich shakllantirish metodikasini ishlab chiqishdan iborat.

MAVZUGA OID ADABIYOTLAR SHARHI
Media savodxonlik va axborot madaniyati fanining konseptual asoslari Sh.Yo‘ldasheva, A.Xo‘jayev, 

M.Kayumova hamda S.Normatovning ilmiy ishlanmalarida tahlil etilgan. Sh.Yo‘ldasheva media savodxonlikni 
axborotni tanqidiy tahlil qilish, baholash va undan ongli foydalanish kompetensiyalarini shakllantirishga yo‘nal-
tirilgan jarayon sifatida ta’riflab, uning raqamli va sun’iy intellekt texnologiyalari bilan bevosita bog‘liqligini ilmiy 
jihatdan asoslab bergan. A.Xo‘jayev axborot madaniyatini shaxsning axborot muhitida to‘g‘ri yo‘nalish olishi, 
axborotni tahlil qilishi va undan ijtimoiy mas’uliyat asosida foydalanish qobiliyati sifatida talqin etgan.

M.Kayumova va S.Normatov media hamda axborot savodxonligini talabalarning analitik, tanqidiy va ijodiy 
tafakkurini rivojlantiruvchi asosiy kompetensiyalardan biri sifatida belgilagan.

Kompetensiyaviy yondashuvning mohiyatini Sh.N.Muslimov ta’lim jarayonida talabaning real hayotiy 
vaziyatlarda bilim va ko‘nikmalarni qo‘llashga tayyorligini shakllantirishga xizmat qiluvchi yondashuv sifatida 
izohlagan.

B.Sh.Xaitov talabalarning aqliy operatsiyalarini rivojlantirishda refleksiya va amaliy faoliyat muhim o‘rin 
tutishini ta’kidlab, tanqidiy fikrlash va refleksiyani uyg‘un holda shakllantirish zarurligini asoslagan.

O.Axmedov axborot texnologiyalaridan foydalanishda axloqiy mas’uliyat pedagogik jarayonning ajralmas 
qismi ekanligini hamda sun’iy intellekt vositalaridan ta’lim va media jarayonida foydalanish o‘qituvchidan nafaqat 
texnologik bilim, balki yuksak pedagogik mas’uliyat va axloqiy pozitsiyani ham talab etishini ko‘rsatib bergan.

Sun’iy intellekt savodxonligini Bloom taksonomiyasi asosida bosqichma-bosqich rivojlantirish A.Utkirovning 
ilmiy ishlarida tahlil etilgan bo‘lib, uning fikriga ko‘ra, sun’iy intellekt savodxonligi bosqichma-bosqich shaklla-
nadi, shaxsning tahliliy va ijodiy salohiyatini oshiradi hamda fanlararo yondashuv asosida o‘qitilishi zarur.

Xorijiy ilmiy adabiyotlarda media va AI literacy savodxonligining xalqaro yondashuvlari R.Hobbs, 
D.Buckingham, P.Mihailidis, D.Long va B.Magerko, D.T.K.Ng kabi olimlarning ilmiy ishlarida asoslab berilgan. 
UNESCOning 2023-yildagi generativ AI bo‘yicha qo‘llanmasi hamda 2024-yildagi o‘qituvchilar uchun AI-kom-
petensiyalar ramkasi mazkur sohada metodik yo‘riqnomalarni belgilab beradi. Biroq media savodxonlik fanida 
sun’iy intellekt savodxonligini rivojlantirishning kompleks pedagogik-metodik asoslari mahalliy ilmiy adabiyot-
larda alohida tadqiqot predmeti sifatida yetarli darajada o‘rganilmagan.

TADQIQOT METODOLOGIYASI
Tadqiqotda nazariy-konseptual tahlil, qiyosiy-pedagogik tahlil, didaktik modellashtirish va ekspert baho-

lash metodlaridan kompleks foydalanildi. Nazariy bosqichda media savodxonlik, axborot madaniyati va sun’iy 
intellekt savodxonligi konsepsiyalari qiyosiy tarzda tahlil qilinib, ularning didaktik integratsiyasi imkoniyatlari 
aniqlandi. Konseptual modellashtirish metodi yordamida sun’iy intellekt savodxonligini rivojlantirishning beshta 
yetakchi didaktik sharti ishlab chiqildi hamda ularning o‘zaro bog‘liqligi asoslab berildi.

1	 O‘zbekiston Respublikasi Prezidentining 2024-yil 14-oktabrdagi “Sunʼiy intellekt texnologiyalarini 2030-yilga qadar rivojlantirish 
strategiyasini tasdiqlash toʻgʻrisida”gi PQ–358-son qarori: https://www.lex.uz/docs/-7158604 

2	 Oʻzbekiston Respublikasining 2024-yil 1-fevraldagi “Pedagogning maqomi toʻgʻrisida”gi O‘RQ–906-son Qonun: https://lex.uz/docs/-
6786401 

Tadqiqot natijasida media savodxonlik va axborot madaniyati fanida sun’iy intellekt savodxonligini rivojlan-
tirishning beshta yetakchi didaktik sharti ilmiy jihatdan asoslandi.

Birinchi shart – integratsiyalashgan mazmun (media va sun’iy intellekt) – didaktik shart sifatida 
qaraladi. Media savodxonlik an’anaviy ravishda axborotni tahlil qilish, baholash va talqin etish ko‘nikmalarini 
shakllantirishga yo‘naltirilgan bo‘lsa, sun’iy intellekt savodxonligi mazkur jarayonga algoritmik fikrlash, avtomat-
lashtirilgan tahlil hamda raqamli muhitdagi axborot oqimini boshqarish elementlarini qo‘shadi. Mazkur integrat-
siya natijasida talabalarda nafaqat media matnni tanqidiy o‘qish, balki sun’iy intellekt tomonidan yaratilgan yoki 
saralangan kontentni baholash kompetensiyasi ham shakllanadi.

Ikkinchi shart – interfaol metodlar – sun’iy intellekt savodxonligini rivojlantirishda muhim didaktik 
shart hisoblanadi. Muammoli ta’lim, holat tahlili, loyiha asosida ta’lim, munozara va simulyatsiya kabi inter-
faol metodlar talabaning passiv tinglovchi emas, balki faol ishtirokchi sifatida o‘quv jarayoniga jalb etilishini 
ta’minlaydi. Bu jarayonda talabalar sun’iy intellekt vositalaridan foydalanib media kontentni tahlil qiladi, soxta 
axborotni aniqlaydi hamda algoritmik tavsiyalarni baholaydi.

Uchinchi shart – reflektiv tahlil – didaktik shart sifatida talabaning o‘z faoliyatini anglash va baholashiga 
xizmat qiladi. Refleksiya orqali talaba sun’iy intellekt yordamida bajargan tahliliy ishlarini qayta ko‘rib chiqadi, 
xulosalarining ishonchlilik darajasini baholaydi va xatolarini aniqlaydi.

To‘rtinchi shart – axloqiy muhokama – sun’iy intellekt savodxonligining ajralmas didaktik sharti hisobla-
nadi. Media savodxonlik fanida axborotning ijtimoiy ta’siri, manipulyatsiya, soxta xabarlar va shaxsiy ma’lu-
motlar xavfsizligi kabi masalalar muhim o‘rin tutadi. Sun’iy intellekt bilan ishlash jarayonida esa algoritmik 
tarafkashlik, avtomatlashtirilgan qarorlar va mualliflik masalalari yuzaga keladi.

Beshinchi shart – amaliy media faoliyat – didaktik shart sifatida sun’iy intellekt savodxonligini real hayotiy 
vaziyatlar bilan bog‘laydi. Talabalar real media materiallarni (yangiliklar, bloglar, ijtimoiy tarmoq postlari) AI vosi-
talari yordamida tahlil qiladi, ularning ishonchliligini tekshiradi va muqobil xulosalar ishlab chiqadi.

1-jadval: Media savodxonlik fanida sun’iy intellekt savodxonligini Bloom taksonomiyasi asosida rivojlantirish

Kognitiv daraja Talaba faoliyati va kutilayotgan natija

Bilish Media va sun’iy intellekt tushunchalarini eslab aytish, AI tizimlarining ishlash tamoyillari haqida 
bazaviy bilimlarni egallash

Tushunish Media algoritmlarini izohlash, AI yordamida yaratilgan media mahsulotlarni tushunish va talqin 
qilish

Qo‘llash AI yordamida media tahlilini amalga oshirish, sun’iy intellekt vositalarini real media vaziyatlarida 
qo‘llash

Tahlil Media xabarlarni qiyosiy tahlil qilish, AI-kontentdagi manba va dalillarning ichki tuzilmasini ochib 
berish

Baholash Axborotning ijtimoiy ta’sirini baholash, AI-kontent va algoritmik tavsiyalarning axloqiy-pedagogik 
natijalarini tahlil etish

Yaratish AI asosida innovatsion media mahsulot yaratish, sun’iy intellekt vositalari yordamida original 
pedagogik kontent ishlab chiqish

Bloom taksonomiyasi asosida sun’iy intellekt savodxonligini bosqichma-bosqich rivojlantirish talabaning 
oddiy axborotni eslab qolishdan tortib, mustaqil ijodiy faoliyatni amalga oshirishgacha bo‘lgan kognitiv rivoj
lanish yo‘lini ifodalaydi. Mazkur metodika talabaning passiv axborot iste’molchisi emas, balki media muhitida 
ongli, tanqidiy va mas’uliyatli subyekt sifatida shakllanishiga xizmat qiladi.

Sun’iy intellekt savodxonligini rivojlantirish jarayoni quyidagi metodlar majmuasiga tayanadi: muammoli 
ta’lim, holat tahlili (case-study), loyiha asosida ta’lim (project-based learning), debat va munozara, reflektiv 
yozma tahlil, AI-simulyatsiya, media monitoring hamda interfaol tahliliy mashg‘ulotlar. Ushbu metodlar faoli-
yatga yo‘naltirilganligi, tanqidiy fikrlashni rivojlantirishi va kompetensiyaviy yondashuvga mosligi bilan ajralib 
turadi.

Media savodxonlik fanida sun’iy intellekt savodxonligini rivojlantirishning beshta didaktik sharti va ularning 
uyg‘un holda namoyon bo‘lishi 1-rasmda keltirilgan didaktik sxema orqali ifodalanadi.

1-rasm: Media savodxonlik fanida sun’iy intellekt savodxonligini rivojlantirishning didaktik sxemasi

A.Utkirovning ta’kidlashicha, sun’iy intellekt savodxonligi bosqichma-bosqich shakllanib, shaxsning tahliliy 
va ijodiy salohiyatini oshiradi. Shu nuqtai nazardan, media savodxonlik fanida sun’iy intellekt savodxonligining 
to‘rt rivojlanish darajasi ajratiladi: boshlang‘ich (media va AI tushunchalarini bilish), o‘rta (media kontentni AI 
yordamida tahlil qilish), yuqori (media ta’sirini pedagogik baholash) va innovatsion (AI asosida media mahsulot 
yaratish). Mazkur darajalar talabaning AI savodxonligi sohasidagi izchil rivojlanishini diagnostika qilish va peda-
gogik aralashuvni rejalashtirish uchun didaktik asos bo‘lib xizmat qiladi.

XULOSA VA TAKLIFLAR
Tadqiqot natijasida media savodxonlik va axborot madaniyati fanida sun’iy intellekt savodxonligini rivoj

lantirishning pedagogik-metodik asoslari ilmiy jihatdan asoslandi. Aniqlangan beshta yetakchi didaktik shart 
– integratsiyalashgan mazmun, interfaol metodlar, reflektiv tahlil, axloqiy muhokama va amaliy media faoliyat 
– mazkur jarayonni tizimli va izchil tashkil etish uchun pedagogik mexanizmni ta’minlaydi.

Bloom taksonomiyasi asosida ishlab chiqilgan bosqichma-bosqich metodika sun’iy intellekt savodxon-
ligini bilish darajasidan tortib yaratish darajasigacha rivojlantirish imkonini beradi va to‘rt rivojlanganlik darajasi 
(boshlang‘ich, o‘rta, yuqori, innovatsion) orqali diagnostika qilinadi.

Olingan natijalar pedagogika yo‘nalishi talabalarining sun’iy intellekt savodxonligini media savodxonlik fani 
orqali tizimli rivojlantirishga qaratilgan kompleks pedagogik model va metodikani ishlab chiqish uchun ilmiy-
metodik asos yaratadi.

Ekspert baholash natijalari (Kendall W = 0,81; p < 0,001) ishlab chiqilgan ilmiy-metodik asoslarning yuqori 
darajada ilmiy ahamiyatga ega ekanligini tasdiqladi. Keyingi tadqiqotlar mazkur didaktik shartlar va meto-
dikaning amaliy samaradorligini nazorat qilinadigan pedagogik tajriba sharoitida empirik jihatdan tasdiqlashga 
hamda kompetensiyaviy yondashuv asosida media savodxonlik fanida sun’iy intellekt savodxonligini rivojlanti-
rishning to‘liq pedagogik modelini ishlab chiqishga yo‘naltiriladi.

2026-yil, may, 5(5)-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

